
Bilbao Art Districtek etorkizunari  begiratzen dio  

Museoek, erakusketa-aretoek, arte-galeriek, kultur elkarteek eta Bilbao Centro Merkatari Elkarteak “oso positibotzat” jo dute “Arteen Asteburua” ekimena
Maiatzaren 2an eta 3an 17.200 pertsonak baino gehiagok bisitatu dituzte Guggenheim Bilbao Museoa, Arte Ederren Museoa, Bilbo Itsasadarra Itsas Museoa, Errekalde Aretoa eta Iberdrola dorreko erakusketa. 
Galeriak ikusleez “beteta” egon dira ateak zabaltzeko bi egunetan, eta proposamen berriak prestatzen ari dira, horien artean udazkeneko programazioaren baterako inaugurazioa nabarmentzen dela.
Bilbao Art Districtek honako erronka hauek proposatu dizkio bere buruari, etorkizunari begira: artearen aldeko “grina” gazteen artean hedatzea, bildumazaletasunaren aldeko interesa piztea eta sortzen ari diren balioak babestea.
Bilboko Udalak eta Bizkaiko Foru Aldundiak Bilbao Art Districtekin duten konpromisoari heldu diote berriro, eta erakunde publikoen eta pribatuen arteko lankidetza indartzearen aldeko apustua egin dute, atxikimendu gehiago gehituta.
Bilbon, 2014ko maiatzaren 12an.  Bilbao Art Districtek “Arteen Asteburua”ren II. edizioa amaitu du, etorkizunari begira. Museoek, arte-galeriek, erakusketa-aretoek, kultur elkarteek eta Bilbao Centro Merkatari Elkarteak “oso positibotzat” jo dute kulturari lotuta maiatzaren 2an eta 3an Bizkaiko hiriburuan egindako ekitaldi horren garapena. Gainera, proposamen eta ekintza berriak hausnartzen ari dira, hiriaren erdialdean artearen eta sormenaren sustapena bultzatu nahi duen hiri espazioa finkatzeko asmoz. 

“Udazken kulturala”

Hurrengo urratsa zehaztu da dagoeneko. Bilbao Art Districten egoitza duten arte-galeriek udazkeneko erakusketak inauguratuko dituzte batera urrian, Madrilen, Bartzelonan, Lisboan eta Oporton arrakastaz gauzatzen diren antzeko ekitaldiekin bat eginda. Bilboko Udala eta Bizkaiko Foru Aldundia partaide dituen proiektu horrek hiriaren agenda kulturala zehaztuko du urteko azken hiruhilekoan, zalantzarik gabe. Aukera paregabea izango da, artearen sektorea dinamizatzeko eta galeriek Bilboko programazio kulturalean duten protagonismoa indartzeko. 

Nahiz eta bi urteko bizitza baino ez duen, “Arteen Asteburua” Bilbao Art Districten egutegiko apustu estrategiko gisa finkatu da, kalitateko kultur eskaintza eta gustu guztietarako aisia planak bateratzeko daukan gaitasunagatik.  Konbinazio ezin hobe horrek bere erakargarritasuna indartzen du museoetarako ordutegi berezietako doako sarrerekin, artistekiko galerietako topaketekin, auzoko kaleetako performanceekin eta jazzaren eta DJen plazetako kontzertuekin. Egitarauak “bultzada” eta deitzeko gaitasuna izan ditu, eta bigarren edizioan arte-galeriak bisitariez “betetzeko” duen indarra erakutsi du.           

“Art District” erronkak

Ekimena artearen munduan hartzen ari den harrera ona jakinda, Bilbao Art Districtek bi erronka berri proposatu dizkio bere buruari, hiri eta lurralde politikari balioa eta edukia emango dizkiotenak eta kultura eta ekonomia eskutik helduta dituztenak. Asmoa gazteen artean artearen aldeko “grina” hedatzea, galerietara hurbilaraztea, haien obrez gozatzeko, eta prezioa galdetzearen beldurra galtzen laguntzea da, produktu batzuek pertsona askok erosteko moduko prezioak baitituzte. Masa kritiko handiagoa sortzea eta galeriak topagune bihurtzea Bilbao Art District proiektua bultzatzen duten bi arrazoi garrantzitsu dira.  

Gainera, ez da sormena ahaztu behar, industria horrek ere aberastasuna eta enplegua sortzen baititu hirian eta Lurraldean. Euskal Herriko Unibertsitateko Arte Ederretako Fakultateak pasa den asteburuan antolatutako ekitaldietan parte hartzeak ideia propioak dituzten egileen goranzko belaunaldi baten indarra agertu du; ideia horiek instalazio eta  performance garaikide bihurtzen dira, eta askotan konpromiso politiko eta sozial handia erakusten dute, adierazteko alternatiba berrien bilaketan. Artea kalean sortu, galerietara joan, eta askotan museoetan amaitzen da.  

Museoak protagonistak izan dira 

“Arteen Asteburua”ri esker, 17.200 pertsona baino gehiago joan dira bi egunetan —maiatzaren 2a eta 3a, alegia— bakarrik, Guggenheim Bilbao Museora, Arte Ederren Museora, Bilboko Itsasadarra Itsas Museora, Errekalde Aretora eta Iberdrola dorreko erakusketara. Ikusleen taldea antzeko jardunaldietan egondako batezbestekoa baino askoz handiagoa izan da, eta, hiriak artearen eremuan duen irudia indartzeko, eragile publikoen eta pribatuen arteko sinergiak ezartzeak duen garrantzia egiaztatzea ahalbidetu du. Museoek Bilbao Art Districten aktiboki inplikatzeak hiri espazio horren hazkundea bermatzen du, buruzagitza eginkizuna gauzatzen baitute, Bilboko eta Bizkaiko galeriekin eta kultur ehunarekin batera.    

12.000 gida banatu dira  

Bilboko Udalak eta Bizkaiko Foru Aldundiak argitaratutako Bilbao Art District, Kaleek artea arnasten duten tokian gida hiriaren erdialdean dagoen toki pribilegiatu baten aurkezpen gutun onena izan da. Toki horrek kultur erreferentzia bihurtu nahi du, eta bertako galeriek jakin badakite beren ateak zabaldu behar dituztela, erosle berriak eskuratzeko eta jarduera sortzailearen benetako “erakusleiho” bihurtzeko. Argitalpen horren 12.000 ale argitaratu dira. 40 orrialdetan, kultur proposamenez gain, moda-diseinatzaileen, barnealdeen diseinatzaileen, zaharberritzaileen eta abarren zerrenda luzea agertzen du.   

Euskaraz, gaztelaniaz eta ingelesez argitaratu da Bilbao Art District, Kaleek artea arnasten duten tokian gida, eta ibilbidea hasten du nazioarteko arkitektura onenetik ibilaldia eginez. Izan ere, munduko hiri gutxik dituzte lau Pritzker sari —Arkitekturako Nobel saria omen da— kilometro bateko arloan. Honako hauek dira: Frank Gehryren Guggenheim Bilbao Museoa, Rafael Moneoren Deustuko Liburutegia, Álvaro Sizaren UPV/EHUko Paraninfoa eta Norman Fosterren Bilboko Metroa. Horrez gain, eskuliburuak Bilbao Art Districten egoitza duten hamar galerietako bakoitzaren deskribapena biltzen du.

Halaber, Bilbao Art District, Kaleek artea arnasten duten tokian gidak Bilboko Argazkigintza Garaikideko Zentrora hurbiltzeko proposamena egiten du. Izan ere, hiriko kultur espazio berrietako bat da, eta erakusketa, argitalpen eta didaktika jarduera bizia garatzen du. Era berean, argitalpenak hainbat aipamen egiten ditu, arteari eta sormenari lotutako beste espazio batzuei, antigoaleko gauzen eta enkanteen enpresei eta liburu-dendei buruz, besteak beste. Hiri espazio horretako plazak eta lorategiak okupatzen dituzten eskulturak ere aipatu dira, besteak beste, Dalik, Chillidak, Koonsek, Bourgeoisek edo Kapurrek egindako lanak nabarmendu direla. 

“Art District” atxikimenduak

Gerardo Mosquera arte independenteko kritikaria 

“Bilbao Art District nazioarte mailako kasu interesgarria da. Ondo egiten bada, ondo hausnartzen bada, asmoa pertsona askori obrak aurkeztea da”.

Javier Pérez artista

“Artea ahalik eta pertsona gehienei hurbiltzeko asmoa duen edozein ekimen ongietorria da. Eta, kanpoko ikusleak erakartzea lortzen bada, askoz hobea izango da”.  

Manolo García kantautorea eta margolaria

“Arteaz eta kalez kale ibiltzeko ekimenez betetako asteburu bikaina izan da. Beste hiri batzuek ekimena kopiatzea lortuko duzue”. 

Nathalie MBA Bikoro litografia, bideo eta performance egilea

“Honelako ekitaldiek tokiko eta nazioarteko biztanleek elkar ezagutzeko eta, gizartea eta herria garen aldetik, batera norantz goazen ulertzeko balio dute”.

Petra Pérez galerista

“Asmoa ez da artea jendeari hurbiltzea, jendea arteari hurbiltzea baizik. Arteak asko egin dezake gizartearen alde. Beharrezkoa da horretan inbertitzea, aberastasuna sortzeko gai izan dadin”. 

Jesús Ahedo galerista

“Proiektu honek baterako lana lortzen du, Abandoko barrutian hainbat erakunde, galeria, saltegi eta enpresa kulturaren inguruan garatzen ari garen eskaintzaren garrantzia azpimarratzeko helburua duena”. 

 Arantza Lauzirika UPV/EHUko Arte Ederretako Fakultateko dekanoa 

“Kulturaren tokia ez dago bakarrik museoen barnean; izan ere, gero eta maizago agertzen da kalean modu naturalean”.

Bilbao Centro Merkatari Elkartea
“Hiriko ehun merkataritza lokal baino gehiago proposamen honetako protagonista izan dira, eta haien sormenek Bilbao Art District dinamizatu eta aberastu zuten beste behin ere, bigarren edizio honetan”.

Bilbon, 2014ko maiatzaren 12an

